
Надежда Салиндер 

Лӧк ӛҷӛӽ тюньпа 

 

Саване ӓниллӛ кӫтнӛ мәҷәӽ Сяконе ӓниԓӛԓнӓ йӛмӛ вәлӽал. Пӛӽтӛ автәв, пӛӽтӛ 

вӓньмӛв ӧӽи тютаты яӽнә нэмти пӛӽтӛ лонтали ‒ ӧӽи пуӽәлнә верьтӛ ӓйни вәлӽал. 

Әтиллә лӫӽ янмал мәԓтинна пӓни ӄөԓына йӛлилӛӽӓԓт. Сяконе ал мерӛ янвәл, ӛԓԓӛ 

әньӄыл пӓни ӛӈкил лөӽӓ кӧвӛԓт тӛнӛԓӽӓлӽӛн. Верьтӛ ни ос мӛрӛм кӧлӽӛт пӓни 

ӄәнʼҷаӈ ӄөԓыт янвәл. Сяконе төӽԓөӄ вәлӽал, ӛнтӛ йӛм серӛӽтӛвӛл. Кӓҷӛӈпӓ йӛлӛв 

кӧлӛӽ пӓни ӄәнʼҷаӈ ӄөлыӽән нуӄ ӛнмин, Сяконе лилӛл виԓԓӓ лӛӽӛлвӛл. Пуӽәлнә 

ӧӽитӧӽ ӄойнә пәнтә тиминт ӓр тим-том кӧвлӧӽ янтәм от ӛнтэмӛки. Вели 

пӛлӓԓикӛн, пӱкини сөӽалит, пеҷкӓлит лөӈӄалит пӓни әҷәӄа тәӽтаӈ сӓвӛл сөӽ ‒ 

ӛйнӓм верьвӛсӓ верьтӛ нинӛ пәнлы. Сяконе, ӛйӓтил ӧӽи Тэсида пөҷоӽ ӓйӛмкитӛм, 

лӫӽ мӛрӛм ԓәӈӄатал ӄәсыла мӛнтӛ тӓтӛӽ йӛӽӓӽӛн.  

Том алнә пӫӈӫк ҷоӽәнә майәлтә ӛӈкил рәӽам яӽпа йӛлилӛӽӓл. Төт ос ӓйӛм 

китӛм йаӽ йәӈӄатә ӄәрә верьӽӓлт. Ӓйӛм китӛм пәӽәт тӓрмӛԓтӛԓнӛ пӓни вӧӽнӓ 

ләӽытәӽәлӽалт. Вели кӓтӛԓтӛ ҷоӈӽәт вӓлӽӓ тәӽаӽалт, вели сурнә лыӽытәӽәлмын 

кӛсилӛӽӓлт, кӓҷӛӈ вана мөрөӽ вели ӄанмәнтыләвәл. Пуӽәлнә вәлтә ях ӛйнӓм 

ләӽытәӽәлтә тәӽыя теӽ ҷӓӽийт – тьӛлилӛвӛлт, ԓысәӽвәлт, ньәӽаԓәӄәйӽәт. Ӓйӛм 

китӛм пәӽәт сем йирнӓ ӧӽит льӧӽӛтӛявәлт. Ньӛӈӓлит пуӽләмлал ос тю лерь вӛртӓӽ 

йӛвӛлт виԓԓӓ вӛрьтӛ викинтӛӽ, ӄунтә мӛтӓ пәӽ сем йир лӫӽӓ кӛлвӛл. Тю сәӽыт 

Сяконе сем йир пӓни Тэле Салиндер пӛӽтӛ семӽӛн нюла ләӄӄынтәӽалӽән. 

